Ek wil oor Apartheid praat
Ek is 25. Ek het in Swaziland gebly tot op 19 Julie 1994. Ek het nooit Apartheid geken nie. Ek het van pas-wette geleer toe ek op hoërskool was. Nelson Mandela was altyd ‘n hero in ons huis. Tot ek daai strawberry lippies weergawe oor hom op laerskool geleer het. O ja, want ek was in Suid Afrika op laerskool. All-white skool. Dieselfde skool waarin die begin van Skin afspeel. 

As ek tussen my jonger kolegas beweeg dan hoor ek by baie ‘n behoefte o moor Apartheid te praat. Maar ek hoor ook die vrees, dat hierdie die een woord is wat nie gesê mag word nie. Dis in die verlede, en ons praat nie oor ons verlede nie. Maar ek wil daaroor praat. Ek het nodig om daaroor te praat. Ek het nodig om te sê dat Albert Luthuli weg meer tot my spreek as Andries Pretorius weg. 

Ek het nodig om te s ê dat ek myself graag ‘n Afrikaner wil noem, maar dat ek Afrikaner dalk anders gaan verstaan. Ek wil nie net my verstaan verander nie. Ek wil dit in gesprek doen. Met my pa en ma, al stry ons dan soms. Met my kolegas. Met my lidmate wat ouer as ek is. Met my belydenisklas wat jonger as ek is. 

Ek wil eerlik kan sê dat dit my lyk asof Apartheid my ongelooflik bevoordeel het omdat ek wit is. En dat ek sukkel om te verstaan wat ek daarmee moet maak. Hoe ek daarop moet reageer. Hoe regstellende aksie en swart bemagtiging nie altyd vir my so wit en swart (no pun intended) is nie. 

En ek wil ook partymaal kan sê dat ek ongelooflik teleurgestel word deur hoe die politiek in ons land werk, maar ek wil dit kan doen sonder om ‘n nasionalistiese label te kry. Sonder om my reënboog vlaggies van my spieëltjies te hoef afhaal. Want my hart wil Afrika, my hart wil Suid-Afrika. 

In kort. Ek wil oor Apartheid praat. En as ek wil, dan wonder ek wie nog wil. En ek wonder of ‘n deel van jeugbediening in die NG Kerk nie moet wees om ‘n nuwe generasie te help om eerlik te kan praat oor Apartheid nie. Sonder belangrike stemme wat vir hulle sê: “los die verlede in die verlede”. Sonder belangrike stemme wat sê hulle (ons) mag nie herinterpreteer nie. Maar saam met die belangrike stemme wat vir ons sê: “bring ‘n eie verstaan van ons verlede na die tafel toe, al was julle nie daar nie”. Ek wil. Mag ek maar?

